525-ci qəzet

19.06.2010 
http://www.525.az/view.php?lang=az&menu=8&id=17980 
Qadınlara qarşı zorakılıq halları durmadan artır 

HƏR İL DÜNYADA 60 MİLYON QIZ UŞAĞININ DOĞULMADAN MƏHV EDİLMƏSİ ZORAKILIĞIN İLKİN MƏRHƏLƏSİDİR 

 

 

 

Dövlət Statistika Komitəsinin verdiyi məlumata gorə, 2010-cu ilin mart ayında ölkə əhalisinin ümumi sayının 50,9 faizini və ya 4 milyon 592 min nəfərini qadınlar təşkil edib. Hazırda ölkəmizin ictimai-siyasi, iqtisadi, mədəni həyatında fəal iştirak edən Azərbaycan qadınlarının məşğul əhalinin ümumi sayındakı xüsusi çəkisi 48,7 faizdir. Ümumi təhsil müəssisələrində müəllimlərin 74 faizi, orta ixtisas təhsil müəssisələrində 73 faizi, ali təhsil müəssisələrində 47 faizi, səhiyyə ocaqlarında həkimlərin 62 faizi qadınlardır. Ümumi təhsil müəssisələri şagirdlərinin 47 faizi, orta ixtisas təhsil müəssisələrində oxuyanların 67 faizi, ali təhsil müəssisələrinin tələbələrinin 46 faizi qızlardır. 

Hazırda doktorantların 40 faizini, bütün elmi işçilərin isə 50 faizini qadınlar təşkil edir. Son 5 ildə elmlər doktoru dərəcəsi olan qadınların sayı 33 faiz, elmlər namizədi dərəcəsi olan qadınların sayı isə 17 faiz artıb. Azərbaycan Milli Elmlər Akademiyasının müxbir üzvlərindən 12-si, akademiklərdən 3-ü qadındır. Milli Məclisdə qadın millət vəkillərinin xüsusi çəkisi də artıb. Bu gün ölkə Parlamentində qadınların xüsusi çəkisi 11,2 faizdir. Son bələdiyyə seçkilərində bələdiyyə üzvü seçilmiş qadınların sayı da əvvəlki seçkilərə nisbətən 4,9 dəfə artaraq 4081 nəfərə çatıb və bələdiyyə üzvləri arasında onların xüsusi çəkisi 26,2 faiz olub.

Statistik göstəricilərdən də aydın olduğu kimi, bu gün Azərbaycanda qadınlar ölkəmizin ictimai-siyasi, iqtisadi, mədəni həyatında fəal iştirak etməyə başlayırlar. Əlbəttə ki, buna yalnız sevinmək olar. Ancaq təəssüflə qeyd edilməlidir ki, hazırda bütün dünyada olduğu kimi, ölkəmizdə də qadınlara qarşı zorakılıq halları geniş vüsət almaqdadır. Bunu Azərbaycandakı sosioloq və psixoloqların söylədikləri faktlar təsdiq edir. Statistik hesablamalara görə, dünyada 60 milyon qız uşağının doğulmadan məhv edilməsi qadınlara qarşı zorakılığın ilkin mərhələsi sayılır. Müstəqil ekspertlərin gəldiyi qənaətə görə, Azərbaycanda isə hər il yaşı 19-48 arası olan 100 qadın döyülməkdən ya şikəst olur, ya da dünyasını dəyişir. Bu da əlacsız xəstəliklərdən ölən və yaxud nəqliyyat qəzalarında həlak olan qadınların sayından çoxdur. Belə ki, əcəli ilə ölməyən qadınların 73 faizi həyat yoldaşı və qeyri-rəsmi nikahda olduqları kişilər tərəfindən qətlə yetirilir. Hər il 4 minə yaxın qadın evdə ya vəhşicəsinə döyülür, ya da mindən çox qadın gündəlik zərbələrə məruz qalır.

Sosioloqların rəyinə görə, qadınların 28 faizi mütəmadi olaraq döyülür. Azərbaycanlı ailələrin 40 faizində ər bir dəfə də olsa arvadını döyüb. Ən maraqlısı isə budur ki, kişilərin 52 faizi bu zaman günahı qadınlarda görüb. Yəni sonradan özünə bəraət qazandıraraq, məsələyə “qadının günahı olmasa döyülməz” prinsipi ilə yanaşıb. Qadınların 25 faizi də bu fikirləri bölüşüblər. Bununla yanaşı, yeniyetmə qızlar da zorakılıq proseslərindən kənarda qalmayıb. İndi də yeniyetmə qızların 85 faizi mütəmadi olaraq depressiyalara düşməkdədirlər. Hazırda da hər 4 azərbaycanlı qadından biri əri tərəfindən döyülür. Döyülən qadınların 45 faizi hamilə və azyaşlı uşaq anası olduqları dönəmdə ərləri tərəfindən fiziki təzyiqlərə məruz qalırlar. Ən acınacaqlısı isə budur ki, onların 38 faizi bu hadisələrdən sonra ərlərinə bəraət qazandırırlar.

Psixoloqlar bildirirlər ki, məişət zəminində baş verən cinayətlərin 7 faizi uşaqların gözü qarşısında baş verdiyindən, bu hadisə onların psixi inkişafına çox mənfi təsir göstərib. Ailədaxili cinayətlər arasında bacı və qardaş arasında olaylar da üstünlük təşkil edib. Bu hadisələrin 65 faizi isə sonda ölümlə nəticələnib. Son vaxtlar hamilə qadınların döyülərək və ya öncədən planlı şəkildə öldürülməsi halları da kütləviləşib. Buna səbəb kimi qısqanclıq, cinayəti ört-basdır etmək, cinsi tamahkarlıq göstərilir. Bütövlükdə, hər il hamilə vaxtında öldürülən qadınların sayı 10-11 nəfəri təşkil edib. Bu qadınlar isə qeyri-qanuni hamiləlik faktı ilə barışmadıqları üçün vətəndaş nikahında yaşadıqları məşuqları tərəfindən qətlə yetirilib.

